
REPUBLIKA E SHQIPËRISË

KOMISIONI QENDROR I ZGJEDHJEVE

______________________________________________________________________

V E N D I M

PËR MIRATIMIN E MODELEVE TË VENDIMEVE DHE DOKUMENTACIONIT QË DO TË PËRDOREN NGA KOMISIONI I QENDRËS SË VOTIMIT, NË ZGJEDHJET PËR KRYETARIN E BASHKISË DIBËR, TË DATËS 11 SHTATOR 2016

Komisioni Qendror i Zgjedhjeve, në mbledhjen e tij të datës 08.08.2016, me pjesëmarrjen e:

Anëtare
shqyrtoi çështjen me:
OBJEKT:
Miratimin e modeleve të vendimeve dhe dokumentacionit që do të përdoret nga Komisioni i Qendrës së Votimit në Zgjedhjet për Kryetarin e Bashkisë Dibër, të datës 11 shtator 2016.
BAZA LIGJORE: 
Neni 23, pika 1 germa “a”, i ligjit Nr. 10019, datë 29.12.2008 “Kodi Zgjedhor i Republikës së Shqipërisë”, i ndryshuar.
Komisioni Qendror i Zgjedhjeve, pasi shqyrtoi dokumentacionin e paraqitur si dhe dëgjoi diskutimet e përfaqësuesve të partive politike; 

VËREN

Komisioni i Qendrës së Votimit (KQV), administron dhe përgjigjet për zhvillimin e zgjedhjeve në qendrën e votimit, duke zbatuar detyrat e parashikuara në Kodin Zgjedhor dhe aktet nënligjore të KQZ-së, nxjerrë në bazë e për zbatim të tij. 
Kodi Zgjedhor, në dispozita të veçanta të tij parashikon se KQV në kuadër të përmbushjes së detyrave dhe përgjegjësive, disponon me vendimarrje momente të caktuara të zhvillimit të procesit të votimit në Qendrën e Votimit. 
Konkretisht, në nenin 42, të Kodit Zgjedhor, përcaktohet detyrimi i KQV-së për të marrë vendim për:
· hapjen e votimit;
· pezullimin e votimit;

· Kërkimin e ndihmës nga Policia e Shtetit për rivendosjen e rendit në qendrën e votimit;

· Largimin e forcave të policisë pas rivendosjes së rendit në qendrën e votimit;

· Largimin  nga qendra e votimit të personave, sipas përcaktimeve të  nenit 110 të Kodit Zgjedhor;

· Përcaktimin e numrit të personave që kanë votuar në qendrën e votimit në rast kundërshtimi, sipas nenit 113, pika 2, të Kodit Zgjedhor;

· Mbylljen e votimit.
Nenet 41, 107, 108, të Kodit Zgjedhor, përcaktojnë detyrimin e Sekretarit të KQV-së, apo të KQV-së, apo për të pasyruar veprimtarinë e KQV-së në përmbushje të detyrave gjatë kohës së funksionimit të saj në Librin e Protokollit të Mbledhjeve, si: marrjen në dorëzim të materialeve zgjedhore, kërkesat, ankesat dhe njoftimet që subjektet zgjedhore apo të tretët i drejtojnë KQV-së, procesverbalet e mbledhjeve të KQV-së, regjistrimin e vendimeve të KQV, rastet e incidenteve të cilat rrezikojnë rendin dhe zhvillimin e rregullt të votimit, shënimin e rasteve kur zgjedhesit, për shkaqe të parashikuara, i jepet një fletë e dytë votimi, apo dokumentimin e identitetit të zgjedhësit në rastet kur paraqitet i timbrosur në Qendrën e Votimit apo nuk pranon të timbroset.
Sipas nenit 57, të Kodit Zgjedhor, kur zgjedhësi paraqitet për të votuar me vendim gjykate, KQV shënon emrin e zgjedhësit  dhe numrin e dokumentit të identifikimit që ai përdor për votim, në një rregjistër të posaçëm.  
Për garantimin e rendit dhe zhvillimit të rregullt të votimit, KQV-ja ka detyrimin që të dokumentojë incidente që mund të ndodhin në Qendrën e Votimit, të njoftojë KZAZ dhe të votimit në QV-së, në procesverbale përkatëse.  
Për sa më sipër, KQZ-ja, në ushtrim të kompetencave, përcaktuar në nenin 21, pika 2 dhe 26, të Kodit Zgjedhor të Republikës së Shqipërisë, të ndryshuar, për administrimin e zgjedhjeve në përputhje me rregullat e parashikuara në kuadrin ligjor zgjedhor, dhe për  unifikim të praktikave zgjedhore duhet të miratojë modelet e vendimeve dhe dokumentacionit të punës që do të përdorin Komisionet e Qendrave të Votimit në zgjedhjet për Kryetarin e Bashkisë. Modelet e vendimeve dhe dokumentacionit të punës që do të përdorë KQV, duhet të pasqyrojnë të gjithë elementët, faktet apo rubrikat që Kodi Zgjedhor përcakton si detyrim të KQV për tu dokumentuar gjatë administrimit të zhvillimit të procesit të votimit.  
Janë hartuar tetë modele vendimesh, për të gjithë  vendimet që KQV ka detyrim të marrë sipas përcaktimeve të nenit 42, pika 4 të Kodit Zgjedhor; modele për dy procesverbaleve që ligji përcakton për t’u përdorur nga KQV-ja gjatë administrimit të zgjedhjeve në qendrën e votimit, Libri i Protokollit të Mbledhjeve të KQV-së, i cili për mirëadministrim të dokumentacionit zgjedhor, do të ketë pjesë përbërëse të tij vendimet e KQV-së, modelet e procesverbaleve, si dhe  rubrika të posaçme për dokumentimimin e rasteve të kërkuara nga ligji. Gjithashtu, pjesë e dokumentacionit të punës të KQV-së është dhe  Rregjistri i Posaçëm për rregjistrimin e zgjedhësve që votojnë me vendim gjykate. 
PËR KËTO ARSYE
Komisioni Qendror i Zgjedhjeve, mbështetur në nenin 23, pika 1 germa “a”, të ligjit Nr. 10019, datë 29.12.2008 “Kodi Zgjedhor i Republikës së Shqipërisë”, i ndryshuar,
V E N D O S I:

1. Të miratojë modelet e vendimeve që do të përdorin Komisionet e Qendrave të Votimit për zgjedhjet për Kryetarin e Bashkisë:

a) Model-01V KQV: Vendim për caktimin e detyrave të anëtarëve të KQV-së;

b) Model-02V KQV: Vendim për hapjen e votimit;
c) Model-03V KQV: Vendim për largimin nga mjediset e qendrës së votimit të personave të caktuar;
d) Model-04V KQV: Vendim për pezullimin e votimit;
e) Model-05V KQV: Vendim për kërkimin e  ndihmës nga policia e shtetit për rivendosjen e rendit në Qendrën e Votimit;
f) Model-06V KQV: Vendim për largimin nga Qendra e Votimit të forcave të Policisë së Shtetit;
g) Model-07V KQV: Për mbylljen e votimit;
h) Model-08V KQV: Për përcaktimin e numrit të personave që kanë votuar në QV.

2. Të miratojë modelet e dokumentacionit që do të përdorin Komisionet e Qendrave të Votimit për zgjedhjet për Kryetarin e Bashkisë: 

a) Model-01LP KQV: Libri i Protokollit të Mbledhjeve të KQV-së;
b) Model-02R KQV: Regjistri i posaçëm i zgjedhësve që votojnë me vendim gjykate.
3. Të miratojë modelet e procesverbaleve që do të përdorin Komisionet e Qendrave të Votimit për Kryetarin e Bashkisë:

a) Model- 01 PV KQV Procesverbal i pezullimit të votimit;

b) Model- 02 PV KQV Procesverbal i rifillimit të votimit.

4. Ky vendim hyn në fuqi menjëherë.

Nr .67 i Vendimit     Data 08.08.2016 e Vendimit    Ora 12 00 e Vendimit

Për miratimin e modeleve të vendimeve dhe dokumentacionit që do të përdoret nga Komisioni i Qendrës së Votimit, në Zgjedhjet për Kryetarin e Bashkisë

